
· Yn Feiblaidd, edrych ar eraill, parchu eraill, gwasanaethu, rhannu a chydweithredu sy’n magu hunan-barch (Math. 22:37,39).  Dylai cariad a pharch lifo allan o unigolyn: nid rhywbeth wedi ei ffocysu ar yr hunan yw parch (Phil. 2:3,4). Rhaid canolbwyntio ar barchu eraill neu ni allwn fyth barchu ein hunain yn iawn.

· Mae llawer o elfennau ymarferol i hunan-barch: glendid, bwyta’n dda, ymarfer corff, gorffwyso, gwisgo’n addas (1 Tim.2:9); peidio â bod yn rhy galed arnom ein hunain (cofio bod maddeuant i’w gael).
· Mae parchu rhywbeth yn golygu ei dderbyn. Os nad ydych yn gallu canu’n dda peidiwch â digalonni. Derbyniwch mai dyna’r sefyllfa. Wedyn, gallwch fwynhau canu yn lle poeni am farn eraill.

· Mae hunan-barch yn golygu eich bod yn eich hoffi eich hun, wedi derbyn yr hyn ydych ac yn adnabod eich hunan.

·  Nid yw hunan-barch yn dibynnu ar lwyddiant oherwydd mae pawb yn methu, na chwaith ar fesur eich hunan yn erbyn eraill oherwydd fel arfer mae yna rywun arall sy’n well; bod yn fodlon yw’r allwedd i hunan-barch (Ellen J. Langer,Psychology Today Magazine).
Nid hunanoldeb na bod yn hunan ganolog
· Esiampl (a) Chwaraewr pêl-droed arbennig o dalentog.  Mae pawb yn ei ganmol. Mae o’n cytuno â’u barn ac yn falch ohono’i hunan a’i ddoniau. Ond pan nad yw’n derbyn yr arian mae o’n credu ei fod yn ei haeddu mae’n pwdu ac yn ymddwyn yn wael.  Esiampl (b) Dau fachgen yn chwarae pêl-fasged. Wrth chwarae mae un yn sefyll ar esgidiau newydd y llall. Mae ffrae gorfforol yn cychwyn, oherwydd cred un ei fod wedi cael ei amharchu wrth i’r llall sefyll ar ei esgidiau newydd. 
· Nid hunan-barch a ddarlunnir yn yr esiamplau hyn.  Nid bod yn hunanol, rhoi’r hunan o flaen pawb a phopeth yw hunan-barch.  Mae bod yn hunan ganolog  yn arwain at anhapusrwydd ac anfodlonrwydd oherwydd nad yw’r unigolyn yn derbyn y sylw mae’n ei haeddu (yn ei dyb o/hi).
Pwysigrwydd hunan-barch

· Sylfaen hunan-barch a hyder plant yw  teimlo’n ddiogel, eu bod yn cael eu caru a’u gwerthfawrogi.  
· Ymdeimlad o hunan-barch yw’r amddiffyniad gorau  yn erbyn pwysau cyfoedion.  Gall oedolion helpu i feithrin hwn mewn nifer o ffyrdd, er enghraifft trwy fod yn fodel rôl gadarnhaol, rhoi adborth cywir a chadarnhaol (www.niace.org.uk/Research/BasicSkills/Crynodeb.pdf).
Diffyg hunan-barch

· Mae pobl yn gallu teimlo’n israddol oherwydd geiriau cas eraill wrthynt neu ymddygiad gwael pobl eraill tuag atynt.  Mae teimlo’n israddol yn gwneud pobl yn anhapus. Mae rhai yn dysgu wedyn mai’r ateb i deimlo’n israddol yw bod rhaid i bawb barchu eu hunain, a gofalu am eu hanghenion eu hunain o flaen pawb eraill. Mae hyn yn groes i beth mae’r Beibl yn ei ddysgu.
· Mewn gwirionedd nid diffyg hunan-barch na hyder yw’r broblem. Gorganolbwyntio ar yr hunan; pwy sydd heb sylwi arnynt, beth na chawsant ayyb yw gwraidd y diflastod. 
Testunau Trafod
1. Pam mae barn pobl eraill yn cael cymaint o ddylanwad ar y mwyafrif o bobl?

2. Sut mae sicrhau nad yw hunan-barch yn datblygu i fod yn hunanoldeb neu ddiffyg parch at eraill?

3. Pa mor bwysig yw eich hunanddelwedd? A ydych yn ceisio datblygu rhyw ddelwedd arbennig?

